
肢體門 �

清異錄

作用門

 � 衣服門

齒牙春色

婁師德位貴而性通豁，尤善捧腹大笑。人謂師德為「齒牙春色」。

口歡手怒

和魯公慷慨厚德，每滑稽則哄堂大笑。時愽士楊永符能草聖，有省郎聞魯公笑聲，戲謂

楊曰：「丞相口歡笑。」永符曰：「予忝事筆墨，方揮掃之際，亦謂太傅手怒耶。」

無字歌

長沙獄掾任福祖，擁騶吏出行，有賣藥道人行吟，曰：《無字歌》：「呵呵亦呵呵，哀

哀亦呵呵，不似荷葉參軍子，人人與箇拜頃木，大作廳上假閻羅。」福祖審思，豈非異

人，急遣訪求，已出城矣。

混沌譜

華山陳真人隱於睡，馮翊士寇朝一常事真人，得睡之崖畧，後還鄉，惟睡而已。郡南劉

垂範往謁，其從以睡告，垂範坐寢外，聞齁鼾之聲，雄美可聽，退而告人曰：「寇先生

睡中有樂，乃華胥調雙門曲也。」或曰：「未審譜記何如？」垂範以濃墨塗紙滿幅，題

曰「混沌譜」，云即此是也。

小太平

郭尚賢嘗云：「服餌導引之餘有二事，乃養生大要，梳頭、浴脚是也。」尚賢每夜先髮

後脚方寢，自曰：「梳頭浴脚長生事，臨卧之時小太平。」

輕薄蓮華

王行蕳，江西人，口吻甚惡，當世之事，莫不品藻，一經題品，終身不可逃醜。識者憎

畏，號行蕳舌頭為「輕薄蓮華」。

守中論

楊玢，靖恭諸楊也。還政天子，娑婆田里，自以多言數窮，不如守中，著《守中論》。

軟盡虚空藏

人而無信，不知其可也。浮屠者流謂若將妄語誑衆生，自招拔舌塵沙刼。今世假裝桃杏，

義修樓閣，雖士大夫尚不能免，況屠沽乎？余不敢詆訾，輒借菩薩名加兩字，稱曰「軟

盡虚空藏」。

